
HASRAT NEGARA

Bersikap lebih proaktif,
bukan sebagai pemerhati

TITAH Kebawah Duli Yang Maha Mulia Paduka Seri Baginda Sultan Haji Hassanal Bolkiah
Mu'izzaddin Waddaulah ibni Al-Marhum Sultan Haji Omar 'Ali Saifuddien Sa‘adul Khairi
Waddien, Sultan dan Yang Di-Pertuan Negara Brunei Darussalam, Canselor Universiti
Islam Sultan Sharif Ali (UNISSA) sempena Maijlis Hafl Al-Takharruj Ke-10 UNISSA pada
Isnin, 23 Rabiulawal 1442 Hijrah bersamaan 9 November 2020 Masihi, di Pusat

Persidangan Antarabangsa, Berakas.

Assalamu'alaikum Warahmatullahi
Wabarakatuh
Bismillaahir Rahmaanir Raheem

Alhamdulillahi Rabbil 'Alameen,
Wabihiee Nasta'eenu 'Alaa
Umuuriddunya Wadden, Wassalaatu'
Wassalaamu 'Ala Asyarafil Mursaleen,
Sayyidina Muhammaddin, Wa'alaa
Aalihee Wasahbihee Ajma’een,
Waba'du.

ETA bersyukur ke hadrat Allah
B Subhanahu Wata'ala, kerana

mengizinkan kita dapat sama-
sama berhimpun di Majlis Haflut
Takharruj Kali Ke-10, Universiti Islam
Sultan Sharif Ali (UNISSA) pada pagi
ini.

Haflut Takharruj kali ini, sedikit berbeza
dari tahun-tahun yang lalu. Adapun
sebabnya, telah dimaklumi bersama.

Beta menyifatkan Majlis  Haflut
Takharruj UNISSA pada kali ini
sangatlah bermakna dan bersejarah,
kerana bertepatan dengan 10 tahun
UNISSA  mengeluarkan  graduannya,
Mushaf UNISSA tulisan tangan, buat
julung kalinya, telah dijulang dan diarak
sebagai mengepalai perarakan Haflut

Takharruj pada kali ini.

Beta gembira mengetahui, bahawa
Mushaf UNISSA ini telah ditulis tangan
dan direka bentuk sepenuhnya oleh anak
tempatan. Ini adalah merupakan kejayaan
sangat bermakna dan sekali gus menjulang
syiar Islam di negara ini.

Beta ingin merakamkan ucapan
setinggi-tinggi tahniah dan penghargaan
kepada Jawatankuasa Tertinggi Penulisan
Mushaf UNISSA dan juga semua pihak
yang terlibat dalam menjayakannya.

Dalam tempoh satu dekad Haflut
Takharruj berlangsung, tidak dinafikan
bahawa UNISSA telah meraih banyak
kejayaan. Namun ia bukanlah ‘'titik
noktah' untuk berhenti berusaha. Kerana

pendidikan, sifatnya bukanlah mati,
tetapi dinamik dan progresif.

Keperluan pendidikan dalam satu dekad
yang lalu adalah tidak sama dengan
keperluan masa kini yang telah memasuki
fasa digital. Dalam era digital, dunia
pendidikan  memerlukan  pendekatan
pengajaran dan pembelajaran  yang
berbeza daripada sebelumnya.

Maka untuk itu, berasaskan Al-Quran
Al-Karim selaku sumber ilmu, termasuk
ilmu sains dan teknologi, maka beta
dengan  sukacita =~ memperkenankan
penubuhan Fakulti Teknologi Islam
atau Faculty of Islamic Technology di
UNISSA. Penerokaan baru oleh UNISSA
ini adalah merupakan satu usaha proaktif
bagi membongkar lebih banyak lagi
khazanah keilmuan dari Al-Quran dan
Al-Hadis. Beta berharap penubuhan
fakulti baru ini akan mencetuskan
penyelidikan yang bernilai tinggi.

Mengambil sukut hari yang baik ini,
beta tidak lupa mengucapkan syabas dan
tahniah kepada para graduan yang telah
berjaya menyempurnakan  pengajian
masing-masing di UNISSA. Beta berharap
para graduan akan bersikap lebih proaktif
dan tidak cuma menjadi pemerhati.

Rebutlah segala peluang yang ada dan
pupuk sikap ingin memajukan diri, kerana
segulung ijazah bukanlah penamat dari
terus menimba ilmu, sebagaimana Islam
melihat bahawa menuntut ilmu itu adalah
kerja sepanjang hayat.

Akhirnya, beta juga tidak lupa untuk
merakamkan  ucapan  setinggi-tinggi
tahniah dan penghargaan kepada seluruh
warga UNISSA yang meliputi Ahli-
ahli  Majlis dan  Senat, Rektor,
Pegawai-pegawai Utama, tenaga
akademik dan seluruh pegawai dan
kakitangan universiti di atas segala
sumbangan dan khidmat bakti mereka
dalam  menjayakan  Majlis  Haflut
Takharruj Ke-10 ini. Semoga Allah
Subhanahu Wata'ala akan membalas
mereka dengan ganjaran yang berlipat
ganda.

Sekian, Wabillahit Taufeq Walhidayah,
Wassalamu  'Alaikum ~ Warahmatullahi
Wabarakatuh.

"BETA gembira mengetahui,
bahawa Mushaf UNISSA ini telah
ditulis tangan dan direka bentuk
sepenuhnya oleh anak tempatan.
Ini adalah merupakan kejayaan

sangat bermakna dan
sekali gus menjulang syiar Islam
di negara ini'".

PELIHARA AKIDAH DARIPADA
ROSAK, TERPESONG

ETIAP orang Islam adalah penting untuk
mengetahui perkara dan perbuatan yang boleh

merosakkan akidah. Antara perkara atau
perbuatan yang boleh merosakkan akidah yang
dimaksudkan ialah perbuatan syirik.

Syirik bermaksud menyekutukan Allah Subhanahu
Wata'ala dengan sesuatu yang lain. Syirik boleh
terjadi dengan berbagai-bagai cara, sama ada ia
dilakukan secara sengaja atau secara tidak disedari
dan tidak disengajakan. Menyekutukan Allah
Subhanahu Wata'ala jelas dianggap sebagai suatu
perbuatan syirik yang bercanggah dengan ajaran
agama, apatah lagi perbuatan sesetengah orang
mengaku dirinya sebagai Tuhan.

Perbuatan syirik adalah maksiat yang paling
besar dan seburuk-buruk dosa dalam Islam. Allah
Subhanahu Wata'ala banyak memperingatkan dengan
jelas tentang bahaya dan risiko perbuatan syirik di
dalam Al-Quran. Antaranya dosa syirik adalah dosa
yang tidak diampuni oleh Allah Subhanahu Wata'ala
sebagaimana yang disebutkan dalam firman Allah
Subhanahu Wata'ala yang tafsirnya : "Sesungguhnya
Allah tidak akan mengampunkan dosa syirik
(mempersekutukan-Nya dengan sesuatu) dan Dia
akan mengampunkan segala dosa yang lain daripada
(syirik) itu bagi sesiapa yang dikehendaki-Nya.
Dan sesiapa yang mempersekutukan Allah (dengan
sesuatu yang lain) maka sesungguhnya dia telah
melakukan dosa yang besar". (Surah an-Nisa' : 48)

Selain itu, syirik juga boleh terjadi dengan pelbagai
cara termasuklah dalam permainan. Unsur-unsur
syirik dalam permainan (sama ada permainan itu
dimainkan dalam bentuk fizikal atau dalam bentuk
elektronik) boleh terjadi jika terdapat perbuatan yang
membawa pelakunya kepada syirik seperti pemujaan
roh atau jin, sujud kepada berhala, penggunaan
lambang cross atau salib dan sebagainya.

Permainan yang mempunyai unsur syirik itu
hendaklah dijauhi bagi memelihara akidah daripada
rosak dan terpesong. Antara contoh permainan yang
berunsurkan syirik itu ialah permainan Spirit Of
The Coins. Permainan ini adalah pemujaan yang
melibatkan roh yang menggunakan syiling lama dan
papan yang mengandungi huruf-huruf abjad dengan
membacakan mantera-mantera tertentu. Dalam
permainan tersebut, pemuja akan memanggil roh-roh
orang mati dengan tujuan seperti untuk meminta
bantuan daripada mereka, untuk mengenali siapa
roh tersebut dan bertanyakan bagaimana jasad roh
berkenaan mati dan juga hal-hal yang berkaitan
dengan perkara-perkara ghaib.

Di samping itu, permainan yang terdapat padanya
unsur kekufuran seperti sujud kepada makhluk.
Permainan yang terdapat padanya kekufuran seperti
menghendaki pemainnya untuk sujud kepada sesuatu
makhluk adalah permainan yang jelas berunsur
syirik. Ini kerana perbuatan sengaja yang
menunjukkan kepada kekufuran seperti sujud kepada
makhluk adalah perbuatan yang menyebabkan
murtad.

Oleh itu, setiap orang Islam wajib menjauhi
permainan-permainan yang terdapat padanya unsur-
unsur syirik. Di samping itu, ibu bapa hendaklah
sentiasa memantau anak-anak mereka dalam apa jua
perkara yang mereka lakukan dan sentiasa peka
terhadap permainan yang dimainkan oleh anak-anak
mereka. - Ketua Penyuntingan (Hs)



